
2010-öд воын Россияын олысьясöс арталiгöн комиöн (зырянаöн да изьватасöн) 

нимтысьöма 234 655 морт (2002-öд воын комиыс вöлöма 293 406 на). 59 %-ыс на пиысь 

шуöма, мый тöдö коми кыв. Но тайö, буракö, сöмын сёрнитысьяслöн лыдыс, сы вöсна 

мый, ме чайта, комиöн лыддьысьны да гижны кужысьыс ёна этшаджык. Тайö, дерт, 

сöмын менам чайтöм, но татшöм сяма жö результатъяс вöлöмаöсь и öти 2003-öд вося 

юасигöн1. 

Кывйыс олö, кытчöдз сiйöн сёрнитöны. И позьö чайтны, мый кывсö видзöм могысь 

тырмымöн сiйöн варовитны. Но вöдитчыны кывнас колö активнöя. А медся тöдчана – 

колö велöдны кывсö челядьлы. И некутшöм зiльöм-мырсьöм оз видз кывсö, оз кö 

мöдны сiйöн сёрнитны пияныскöд бать-мам да ворсiганыс челядь. 

Но уна бать-мам дугдöны либö оз сёрнитны челядьныскöд комиöн. Рочасьöмыс 

тшöкыда петкöдчö весиг нормаöн. Пример туйö вайöда аслам олöмысь кык эпизод. 

Некымын во сайын менам чойяс да и мамöй тшöтш (арлыдаджык морт!) менам кагакöд 

унаысь панлiсны сёрнисö рочöн да меным некымынысь лои шулыны налы, мый сiйö 

коми. Артмö, мый найö велалöмаöсь сёрнитны челядькöд рочöн, да водзвыв кö он шу, 

сiдзи и пондасны шыасьны на дорö рочöн. Весиг мед кöть и батьыс ли мамыс коми. 

Мöд кага чужöм бöрын чойöй коркö юалiс менсьым, сыкöд ме комиöн жö сёрнита али 

ог. Мися, дерт. Чойöй ёна чуймис, сы вöсна мый налöн пö челядьыскöд сёрнитöны 

рочöн. Сiдзкö, уна семьяын коми кывйыс бать-мамсяньыс челядьыслы оз нин вудж да 

бырö. 

Коми кывья бать-мамлöн эм позянлун велöдны челядьныслы роч кывйысь öтдор 

нöшта öти кыв. Та вылö налы оз ков некутшöм торъя кужöм, тöдöмлун ни весиг сьöм. 

Сöмын сёрнит! Но уналы татшöм позянлуныс веськодь. Мый кык ли некымын кыв 

тöдöмыс сöвмöдö челядьлысь интеллектсö, творчествосö да мукöд когнитивнöй сямсö, 

уна бать-мамлы, буракö, лоö вывтi абстрактнöй аргументöн. Сiдз жö и чужан кывлöн 

                                                             
1 Шуам, сöмын быд витöд коми морт регулярнöя лыддьö коми периодика, а пöшти джынйыс некор оз 
лыддьывлыны коми газет. Сöмын витöд пайыс тшöкыда гижлö комиöн, а джынйыс кымын оз гижлыны 
некор. И, колö пасйыны, мый арлыдаясджык пиын комисö тöдысьыс унджык. Видзöд: Конюхов, А. К. 
Современная этнолингвистическая ситуация в Республике Коми (по результатам социологического 
исследования). – История, современное состояние, перспектива развития языков и культур финно-
угорских народов. Сыктывкар, 2004. 

тöдчанлуныс ас вужъяс да ас войтырöс гöгöрвоигöн. Да мый кывйыс – ыджыд озырлун. 

Да и ас войтыр патриотизм – тшöтш жö вывтi абстрактнöйтор. 

Челядькöд сёрнитан кыв бöрйöны быдлунъя коланлун серти – водзö олöмас 

(школаын велöдчигöн, уджалiгöн да с. в.) комиыс быттьöкö пö оз и ковмы. Сiйöн, 

медым видзны да сöвмöдны комисö, челядьöс колö велöдны комиöн быд велöдчан 

тшупöдын детсадсянь университетöдз. Öнi коминас велöдöны сöмын подув 

тшупöдын – садъясын, но оз на и быдлаын. Кывлi, кöнсюрö пö весиг тшöктöмöн 

тшöктöны челядьыскöд рочöн сёрнитны, мед пö сэсся школаын коми челядь вермисны 

велöдчыны рочöн. Овлö, мый и сиктса садъясын коми велöдысьяс сёрнитöны коми 

челядьыскöд рочöн. А коми бать-мамлöн роч сёрниа челядьыд öнi зэв нин тшöкыдтор. 

Видзöдлыны кö öнiя этнополитика вылö, коми кывъя школаясыд регыдöн оз на 

пансьыны. 2012-öд во помын Россияса Госдумаын мöдысь видлалiсны выль велöдан 

оланпас бала. Выль оланпасыс тшöктö велöдны чужан кывйöн сöмын сэк, эм кö сэтшöм 

позянлуныс. А öд шуны, мый позянлуныс абу, век нин позяс. 

Интереснö öткодявны öнiя ситуациясö коми школаясын велöдöмкöд революция 

бöрын. Усть-Сысольск уездса велöдан юкöдö пырысь Коми комиссиялöн 1918-öд вося 

индöдын2 шуöма: 1) улыс тшупöда коми школаса медводдза кык вонас позьö велöдны 

сöмын чужан кывйöн; 2) бöръя куим вонас тшöтш жö позьö велöдны сöмын комиöн; 3) 

рочсö позьö велöдны коймöд класссянь школа помöдзыс торъя дисциплина туйö, но не 

велöдны сы вылын. 

Кывъяс йылысь öнiя оланпас тшöктö велöдны комисö Коми муса быд школаын. 

Пырджык сiйöс велöдöны канкыв велöдан программа серти. Программасö думыштöма 

роч челядьлы да налы, кодъяс ичöтсяньыс оз сёрнитны коминас. Но тадзисö велöдöмыс 

вермас и гугöн бергöдчыны. Öд кутшöмсюрö коми школаын комисö тшöтш пондiсны 

велöдны тайö программа сертиыс. Челядьыс пö и сiдз бура тöдöны комисö (збыль кö 

шуны, ме ёна ыдъяся), а прöстмöм коми часнас пö позяс велöдны мыйкö мöдтор. 

Кöнсюрö бать-мамыс асьныс корöны чинтыны коми кыв велöдан чассö, сы вöсна мый 

челядьыслы пö и сытöг вывтi унатор колö велöдны да бурджык пö содтыны англия ли 

француз кыв велöдöм. 

Канкыв велöдан программа серти коми челядь велöдöны чужан кывсö öтдор кыв 

моз. Тадзитö вочасöн найö пондасны велöдны сöмын медся элементарнöйторъяссö, а 

лыддьысян да гижан сямныс нöшта на чинас. А нöшта на кö и гортас найö коминас оз 

сёрнитны, регыд чужан кывныс лоас прöстö öти велöдан дисциплинаöн мукöд пиас. 
                                                             
2 Видзöд: История коми литературы. Том 3. Сыктывкар, 1981. 

Сiйöн комисö коми челядьлы быть колö велöдны чужан кыв программа серти. Сэки 

комисö велöдöмлы вичмö унджык час, а велöдчысьяслы колö лыддьысьны да гижны 

уджъяс. 

Дерт, медым кывйыс вöлi вына да тырвыйö олiс водзö, колö сiйöн и сёрнитны, и 

гижны, и эфирын, и кабала вылын, а öнiя кадö нöшта на интернетын да социальнöй 

везъясын. Но медводз – сiйöс колö велöдны челядьлы. Та могысь колö чуксавны бать-

мамъясöс сёрнитны пияныскöд комиöн, не дугöдчыны чужан кыв велöдöмысь да 

нуöдны колана гöгöрвоöдан удж. Сiйöн зэв тöдчана коми семьяяссö велöдны да 

сöвмöдны этнокультурнöя. Тайö – медводз йöзкотырса организацияяслöн мог. Но и 

государстволы колö отсавны, кыткö колана политика индöдъясöн, кыткö сьöмöн. 


